Ang PANDESAL 2004

Agosto 1

Linggo

Ika-18 Linggo ng Taon

Unang Pagbasa: Ecl 1:2; 2:21-23

Mga salita ng Guro, anak ni David at hari ng Jerusalem:

Walang katuturan ang lahat—sabi ng Guro—wala, walang katuturan!

Sapagkat narito ang isang lalaking nagtrabaho nang buong karu​nungan, kaalaman at kahusayan, at iiwan lamang niya ang lahat sa isang wala namang ginawa para rito. Wala itong ka​tuturan at isang malaking kasa​wian. Ka​yat ano ang pakinabang ng tao sa la​hat niyang gawain at dibdibang pagha​hanap sa ilalim ng araw? Lahat ng araw niya’y kalung​kutan ang dulot, lahat ng gawa niya’y kapighatian ang hatid. At ni hindi man lamang makapag​pahinga nang pana​tag sa gabi: ito man ay wala ring ka​tu​turan.

Ikalawang Pagbasa: Col 3:1-5, 9-11

Kung ibinangon nga kayong ka​ sama ni Kristo, hanapin ninyo ang mga bagay sa itaas; naroon si Kristong nakaluklok sa kanan ng Diyos. Isipin ninyo ang mga mula sa itaas, hindi ang mga makalupa. Nama​​​tay kayo, at sa Diyos natatago ang inyong buhay kasama ni Kristo. Sa pagpapakita kay Kristong buhay natin, ipa​kikita rin kayong kasama niya sa ka​luwalhatian.

 Kayat patayin ninyo ang lahat ng makalupang nasa inyo: pambababae, kahalayan, masamang pagkahaling, masamang pagnanais, at kasakiman na pag​samba sa mga diyus-diyusan.

Hu​wag na ka​yong magsi​nu​ngaling sa isa’t isa.

Hinubad na ninyo ang Lumang Tao pati ang ka​samaan nito. Isuot ninyo ang Bago na patungo sa ganap na kaalaman, na siyang nagbabago ayon sa larawan ng Lumikha sa kanya. Doo’y wala nang Griyego at Judio, tuli at di-tuli, dayuhan at barbaro, alipin at malaya, kundi si Kristo ang lahat-lahat at sumasalahat.

Sinabi kay Jesus ng isa sa kara​mi​han: “Guro, sabihin mo nga sa aking kapatid na hatian ako ng mana.” Ngu​nit sinabi ni Jesus sa kanya: “Kaibigan, sino ang nagtalaga sa akin bilang hukom o tagapaghati ninyo?” At sinabi niya sa mga tao: “Mag-ingat kayo at iwasan ang bawat uri ng kasakiman sapagkat mag​karoon man ng ma​rami ang tao, hindi sa kanyang mga ari-arian nakasalalay ang kanyang buhay.”

At idinagdag ni Jesus ang isang ta​lin​haga: “May isang taong mayaman na ma​raming tinubo sa kanyang lupain. Kaya nag-isip-isip siya: ‘Ano ang ga​gawin ko? Wala man lang akong ma​pag​​tipunan ng aking ani.’ At sinabi niya: ‘Ito ang gaga​win ko, gigibain ko ang aking mga bodega at magtatayo ako ng mas malalaki; doon ko titipunin ang lahat kong trigo at ang iba pa. At ma​sasabi ko na sa aking sarili: Kaibi​gan, ma​rami kang ari-ariang naka​laan para sa maraming taon. Magpa​hinga ka, kumain, uminom at magsaya.’

Ngunit sinabi sa kanya ng Diyos: ‘Ha​ngal! Sa gabi ring ito, babawiin sa iyo ang iyong buhay. Mapapasakanino na ang iyong inihanda?’ Gayon din ang masa​sabi sa sinumang nag-iimpok ng yaman para sa kanyang sarili at walang tinutubo para sa Diyos.” 

Tinapay ng Buhay: Lc 12:13-21

Sinabi kay Jesus ng isa sa kara​mi​han: “Guro, sabihin mo nga sa aking kapatid na hatian ako ng mana.” Ngu​nit sinabi ni Jesus sa kanya: “Kaibigan, sino ang nagtalaga sa akin bilang hukom o tagapaghati ninyo?” At sinabi niya sa mga tao: “Mag-ingat kayo at iwasan ang bawat uri ng kasakiman sapagkat mag​karoon man ng ma​rami ang tao, hindi sa kanyang mga ari-arian nakasalalay ang kanyang buhay.”

At idinagdag ni Jesus ang isang ta​lin​haga: “May isang taong mayaman na ma​raming tinubo sa kanyang lupain. Kaya nag-isip-isip siya: ‘Ano ang ga​gawin ko? Wala man lang akong ma​pag​​tipunan ng aking ani.’ At sinabi niya: ‘Ito ang gaga​win ko, gigibain ko ang aking mga bodega at magtatayo ako ng mas malalaki; doon ko titipunin ang lahat kong trigo at ang iba pa. At ma​sasabi ko na sa aking sarili: Kaibi​gan, ma​rami kang ari-ariang naka​laan para sa maraming taon. Magpa​hinga ka, kumain, uminom at magsaya.’

Ngunit sinabi sa kanya ng Diyos: ‘Ha​ngal! Sa gabi ring ito, babawiin sa iyo ang iyong buhay. Mapapasakanino na ang iyong inihanda?’ Gayon din ang masa​sabi sa sinumang nag-iimpok ng yaman para sa kanyang sarili at walang tinutubo para sa Diyos.”

Pagninilay

Nasubukan mo na bang pakinggan ang iyong sarili samantalang ika’y nagdarasal? Mahigit kumulang, ang malaking bahagi ng nilalaman nito ay patungkol sa ating sariling pangangailangan at kapakanan. Kaya nga’t nagpapatulong tayo sa Panginoon na isulong ang ating interes gaya ng isa sa mga karamihan ngayon sa ating Ebanghelyo. Hinihiling niya na mamagitan ang Panginoon sa kanilang magkapatid dahil sa di wastong hatian ng pamana ayon sa kanya. Imbis na tulungang makuha ang kanyang bahagi sa pamana, ibinaling ni Jesus ang kanyang pansin sa tumpak na ugali sa harap ng kayamanan. Na huwag tayong maging sakim, sapagkat nababahiran nito ang ating mga ninanais sa harap ng mga material na bagay. Kung malaya tayo sa ano mang personal na pagnanasa sa pera, ito ay magiging mabuting tagapaglingkod natin. Ngunit kung susubukan mong magpaalipin dito, ang pera ay isang malupit na amo.

Agosto 2

Lunes

Ika-18 Linggo ng Taon

Unang Pagbasa: Jer 28:1-17

Tinapay ng Buhay: Mt 14:13-21

Nang marinig ni Jesus na pinugutan ng ulo si Juan, lumayo siya at namangka na sila-sila lang patungo sa ilang na lugar. Ngunit nalaman ito ng mga tao at sumunod sila sa kanya na naglalakad mula sa kanilang mga bayan. Pagdating ni Jesus sa pampang, nakita niya ang maraming taong nag​ka​katipon doon at naawa siya sa kanila. At pinaga​ling niya ang mga maysakit.

Nang hapon na, lumapit sa kanya ang mga alagad at sinabi: “Nasa ilang na lugar tayo at lampas na ang oras. Paalisin mo na ang maraming taong ito para ma​kapunta sila sa mga nayon at makabili ng kani-kanilang pagkain.” 

Ngunit sumagot si Jesus: “Hindi na nila kailangang umalis pa; kayo ang mag​bigay sa kanila ng makakain.” Sinabi nila: “Wala kami rito kundi limang tinapay at dalawang isda.” Sinabi niya: “Akin na.”

At iniutos niyang maupo sa damu​han ang makapal na tao. Kinuha niya ang limang tinapay at dalawang isda, tumi​ngala sa langit, nagpuri, hinati ang mga tinapay at ibinigay sa kanyang mga alagad; at ibinigay rin nila sa mga tao. At kumain silang lahat at nabusog, at inipon nila ang mga natirang pira-piraso—labindalawang punong basket. Mga limanlibong lalaki ang napakain bukod pa sa mga babae at mga bata.

Pagninilay

Kung mayroon mang sekreto sa pagpapayaman sa sarili, ito ay walang iba kundi ang matutong magbahagi ng sariling biyaya sa kapwa. Hindi lamang natutugunan nito ang ating pangangailangan kundi pati na rin ang sa iba. At ang pagkabukas-palad natin ay nag-uudyok din sa iba na maging mapagbigay sa kanilang kapwa. At dahil dito nagkakaroon ang lahat at walang makakaranas ng kawalan. Alalahanin natin na ang mundo ay may sapat na likas-yaman para sa pangangailangan ng lahat, ngunit wala itong sapat na imbak upang tumugon ang kasakiman ng mga iilan sa atin.

Agosto 3

Martes

Ika-18 Linggo ng Taon

Unang Pagbasa: Jer 30:1-2, 12-15, 18-22

Tinapay ng Buhay: Mt 14:22-36 or Mt 15:1-2, 10-14

Agad pinasakay ni Jesus sa bang​ka ang mga alagad at pinauna sa kabilang ibayo habang pinaaalis niya ang mga tao. At pagkaalis ng mga tao, mag-isa siyang pumunta sa kaburulan para mana​langin. Nag-iisa siya roon nang gumabi. Samantala, malayo na sa lupa ang bangka, sina​salpok ng mga alon sapag​kat pasa​lungat ang hangin.
Nang madaling-araw na, pinuntahan sila ni Jesus na naglalakad sa dagat. Nang makita nila siyang nag​la​lakad sa dagat, natakot sila, at akala nila’y multo siya. Kaya sumigaw sila. Ngunit agad niyang sinabi sa kanila: “Lakasan ang loob! Ako ito, huwag kayong matakot.” Sumagot si Pedro: “Panginoon, kung ikaw nga, papuntahin mo ako sa iyo na naglalakad sa tubig.”

At sinabi niya: “Halika.” Bumaba naman sa bangka si Pedro at naglakad sa tubig papunta kay Jesus. Ngunit natakot siya sa harap ng malakas na hangin at nagsimulang lumubog. Kaya sumigaw siya: ”Panginoon, iligtas mo ako!” Agad na iniunat ni Jesus ang kanyang kamay at hinawakan siya, at sinabi: “Taong maliit ang pananampalataya, bakit ka nag-alin​langan?”

Nang nakasakay na sila sa bang​ka, tumigil ang hangin. At yumuko sa harap ni Jesus ang mga nasa bangka at sinabi: “Totoo ngang ikaw ang Anak ng Diyos!”

Pagkatawid nila, dumating sila sa pampang ng Gene​saret. Nakilala si Jesus ng mga tagaroon at ipinamalita nila sa buong kapaligiran. Kaya dinala nila sa kanya ang mga maysakit. May naki​usap sa kanya na mahipo man lamang sana nila ang laylayan ng kanyang damit, at gu​maling ang lahat ng humipo rito.

Pagninilay

Kay dali nating matakot sapagkat marami tayong kinatatakutan. Kaya nga’t nagsisitaasan ang ating mga bakod, at takot tayong makipagkapwa sa mga hindi natin kilala dahil sa ating takot na manakawan, malinlang o maabala. Kaya tuloy maraming limitasyon na bumabalakid sa ating pakikipag-kapwa. Ikaw rin, baka sa iyong takot minsan hindi mo alam na si Lord na pala ang iyong tinatalikuran. Mahilig pa naman Siyang magkunwari. Baka kagaya ng mga Apostol mapagkamalan pa nating multo ang Panginoon.

Agosto 4

Miyerkules

Ika-18 Linggo ng Taon

Unang Pagbasa: Jer 31:1-7

Tinapay ng Buhay: Mt 15:21-28

Pagkaalis sa Genesaret, pumun​ta si Jesus sa gawing Tiro at Sidon. May isang babaeng Kananea noon na nag​punta sa dakong iyon at sumigaw: “Pangi​noon, anak ni David, maawa ka sa akin! Pina​hihirapan ng isang demon​yo ang anak kong babae.” Ngunit hindi siya tinugon ni Jesus kaya lumapit ang kanyang mga alagad at hiniling ng mga ito: “Paalisin mo na siya’t sigaw siya nang sigaw sa likod natin.”

At sinabi sa kanya ni Jesus: “Sa nawawalang tupa ng bayan ng Israel ako sinugo.”

Ngunit lumapit ang babae at lumu​hod sa harap ni Jesus at sinabi: “Ginoo, tulungan mo ako!” Sumagot si Jesus: “Hindi tama na kunin ang tinapay sa mga bata at itapon ito sa mga tuta.” Su​ma​got ang babae: “Totoo nga, Ginoo, pero kinakain naman ng mga tuta ang mga nalalaglag mula sa hapag ng kanilang mga amo.” Kaya nagsalita sa kanya si Jesus: “Babae, napakalaki ng iyong pana​​​​nalig! Maganap sa iyo ayon sa nais mo.” At nang oras ding iyon, gumaling ang kanyang anak.

Pagninilay

Itinuturo ng babae sa Ebanghelyo ngayon ang bisa ng pagiging matiyaga lalong-lalo na sa paghingi ng biyaya sa Panginoon. Paminsan-minsan kasi ay binibigyan ng kaunting pahirap ang ating dinadaanan upang dalisayin ang ating mga hinihingi sa Panginoon. Hindi naman kasi lahat ng hinihingi natin ay nakakabuti sa atin. Paminsan-minsan, ito pa ang nagiging sanhi ng pagiging masama natin. Kaya’t kung kumbinsido tayo na mainam at nakakabuti sa atin ang ating dinadasal sa Panginoon, huwag tayong magsawa. Dadalisayin Niya ang ating mga kahilingan at ibibigay Niya ang mas tugmang biyaya para sa ikakabuti natin.

Agosto 5

Huwebes

Ika-18 Linggo ng Taon

Unang Pagbasa: Jer 31:31-34

Tinapay ng Buhay: Mt 16:13-23

Pumunta si Jesus sa may dakong Cesarea ni Filipo. Tinanong niya ang kanyang mga ala​gad: “Ano ang Anak ng Tao para sa mga tao? Sino ako para sa kanila?” Sumagot sila: “May nagsasa​bing si Juan Bautista ka; may iba pang nagsasabing si Elias ka o si Jeremias o isa sa mga propeta kaya.”

Sinabi niya sa kanila: “Ngunit sino ako para sa inyo?” At sumagot si Simon Pedro: “Ikaw ang Mesiyas, ang Anak ng Diyos na Buhay.” Sumagot naman si Jesus: “Mapalad ka, Simon Bar-Yona, hindi nga laman at dugo ang nagbunyag nito sa iyo kundi ang aking Amang nasa Langit.

“At ngayon sinasabi ko sa iyo: Ikaw si Pedro (o Bato) at sa batong ito ko itatayo ang aking Iglesya; at hinding-hindi ito madadaig ng kapangyarihan ng kama​tayan. Ibibigay ko sa iyo ang mga susi ng kaharian ng Langit: ang itali mo dito sa lupa ay itatali rin sa Langit, at ang ka​lagan mo dito sa lupa ay kakalagan din sa Langit.”

At inutusan niya ang kanyang mga alagad na huwag sabihin kanino man na siya nga ang Mesiyas.

Mula sa araw na iyon, ipinaalam ni Jesucristo sa kanyang mga alagad na kailangan siyang pumunta sa Jerusalem: pahihirapan siya ng mga Matatanda ng mga Judio, ng mga punong-pari at ng mga guro ng Batas. Papa​tayin siya at muling babangon sa ikatlong araw.

Dinala naman siya ni Pedro sa isang tabi at sinimulang pagsabihan: “Hu​wag sana, Panginoon! Hindi ito puwede.” Ngunit hinarap ni Jesus si Pedro at sinabi sa kanya: “Sa likod ko, Satanas! At baka mo pa ako tisu​rin. Hindi sa Diyos galing ang iyong iniisip kundi mula sa tao.”

Pagninilay

Paiba-iba ang katayuan natin sa harap ng Panginoon. Pabago-bago dahil na rin sa likas nating pagkamahina lalung-lalo na sa pagtahak sa mabuting landasin. Sa ngayon ay mabuti, ngunit maya-maya lang ay nagiging masama kagaya ni Pedro sa ating Ebanghelyo ngayon. Ngunit huwag tayong mangamba. Hindi naman nagkukulang sa pang-unawa ang Panginoon. Tanggap na tanggap Niya ang ating limitasyon. Kaya nga’t nagkatawang-tao Siya kagaya natin. Ang importante, kagaya rin ni Pedro, marunong tayong humingi ng tawad.

Agosto 6

Biyernes

Ang Pagliliwanag sa Bagong Anyo ng Panginoon

Unang Pagbasa: Dn 7:9-10, 13-15

Ikalawang Pagbasa: 2 P 1:16-19

Tinapay ng Buhay: Lc 9:28-36

Mga walong araw pagkasabi ni Jesus ng mga salitang ito, isinama niya sina Pedro, Juan at Jaime at umahon sa bundok para manalangin. At ha​bang siya’y nananalangin, nagbago ang anyo ng kanyang mukha at puting-puting nag​ningning ang kanyang damit. May dalawang lalaki ring nakikipag-usap sa kanya, sina Moises at Elias.

Napakita sila sa kaluwalhatian at pi​nag-uusapan nila ang paglisan ni Jesus na malapit nang maganap sa Je​ru​salem. Antok na antok naman si Pedro at ang kanyang mga kasama pero pagkagising nila, nakita nila ang kanyang kaluwalhatian at ang dalawang lalaking nakata​yong kasama niya.

Nang papalayo na ang mga iyon kay Jesus, sinabi ni Pedro sa kanya: “Guro, mabuti at narito tayo; gagawa kami ng tatlong kubol, isa sa iyo, isa kay Moises at isa kay Elias.” Hindi niya alam ang kanyang sinasabi. Nagsasa​lita pa siya nang may ulap na lumilim sa kanila; at natakot sila pagpasok nila sa ulap. At narinig mula sa ulap ang salitang ito: “Ito ang aking Anak, ang Hinirang; pakinggan ninyo siya.”

Pagkasalita ng tinig, nag-iisang na​kita si Jesus. Nang mga araw na iyon, sinarili nila ito at walang sinabi kani​nu​man tungkol sa nakita nila.

Pagninilay

Nakakita na ba kayo ng mga taong may likas na angking liwanag? Yaong sinasabi nating mga “luminous” at namumukod-tangi sa karamihan? Ano kayang mayroon sila at taglay nila’y kakaiba? Kung titingnan natin, kaibang-kaiba rin ang Panginoon. Siya ay nagliliwanag, hindi dahil sa isang karisma o sex appeal na taglay Niya. Mas may higit pa Siya kaysa dito. Punong-puno Siya ng Ama. Kaya nga’t ang mga santo at mga taong punong-puno ng Diyos ay nagliliwanag din. Ang kanilang pagkatao ay naghihikayat sa atin. Wala silang itinatago kaya’t tumatagos ang luwalhati ng Diyos sa kanilang pagkatao. Sa Kapistahan ng Pagliliwanag sa Bagong Anyo ng Panginoon, ipagdasal natin na manahan rin ang Diyos sa ating puso.

Agosto 7

Sabado

Ika-18 Linggo ng Taon

Unang Pagbasa: Hb 1:12—2:4

Tinapay ng Buhay: Mt 17:14-20

Pagdating nila sa kinaroroonan ng mga tao, lumapit kay Jesus ang isang lalaki, lumuhod sa harap niya at nagsabi: “Ginoo, maawa ka sa aking anak na lalaki na may epilepsi at lub​hang nahi​hirapan. Madalas siyang ma​hulog sa apoy at kung minsan nama’y sa tubig. Dinala ko na siya sa mga alagad mo pero hindi nila siya napaga​ling.”

Sumagot si Jesus: “Mga walang pana​​nampalataya at ligaw na tao kayo! Gaano pa katagal na panahon ako ma​nanatili sa piling ninyo? Hanggang ka​ilan ako mag​titiis sa inyo? Dalhin siya rito sa akin.” At inutusan ito ni Jesus, at umalis sa kanya ang masamang espiritu. At guma​ling ang bata sa sandaling iyon. 

Pagkatapos ay nilapitan si Jesus ng mga alagad, at tinanong nang sarilinan: “Bakit hindi namin napalayas ang espiritu?” Sinabi ni Jesus sa kanila: “Sa​pagkat maliit ang inyong pana​nam​palataya. Kung may pananam​palataya kayong sinlaki ng buto ng mustasa, masasabi sana ninyo sa bundok na ito na gumalaw mula rito at gagalaw ito. At walang magiging impo​sible para sa inyo.

Pagninilay

Ano ang nag-uudyok sa mga karaniwang tao na gumawa ng di-pangkaraniwang bagay? Ang sagot ng Ebanghelyo ay kung anong uri ng pananalig mayroon tayo sa ating pinaniniwalaan. Lubha ngang mahirap para sa Apostol ang magpagaling ng isang mahirap na sakit samantalang pinipigilan ng kanilang maliit na pananampalataya ang kanilang pagiging mabisa. Naging matagumpay lamang sila pagkatapos ng isang mahabang proseso. Ang ating kasaysayan ay naglalaman ng mga karaniwang nilalang na kakaiba ang ginawa dahil sa tindi ng kanilang paniniwala. Kaya’t ipagdasal natin na patatagin tayo ng Panginoon sa ating pananampalataya, lalung-lalo na sa panahon ng pagsubok.

Agosto 8

Linggo

Ika-19 na Linggo ng Taon

Unang Pagbasa: Kar 18:6-9

Nang una pa, ang gabing iyon ay nai​hayag na sa aming mga ninuno upang maga​lak sila sa pagkatupad ng pangakong kanilang pinanaligan.

Hinintay ng iyong bayan ang kaligtasan ng mga matuwid at ang kapahamakan ng mga ka​away, at sa pagpaparusa sa aming mga ka​away, pinarangalan mo kaming tinawag mo.

Lihim na nagsakripisyo ang mga anak ng banal na angkan at sumang-ayon pa ito sa banal na tipan na magsama-sama sila sa hirap at ginhawa. At noon din ay inawit nila ang himno ng kanilang mga ninuno. 

Ikalawang Pagbasa: Heb 11:1-2, 8-19

Ang pananampalataya’y pag​ kapit sa ina​asahan, katiyakan sa mga di nakikita. Dahil dito kaya pinu​puri ang mga nauna sa atin. 

Sa pananampalataya, sumunod si Abraham pagka​tawag sa kanya, at pumun​ta sa lupaing magiging kan​ya. Sapagkat umalis siya nang hindi nalalaman ang pupuntahan. Sa pananampalataya, nagpalakad-lakad siya sa lupang pangako na hindi kanya. Sa tolda nga siya tumira gaya nina Isaac at Jacob na mga tagapagmana rin ng pangakong ito. Ang hini​hintay niya ay ang lunsod na may matibay na pun​das​yon, na ang Diyos ang nagplano at nagtayo. Sa pananampalataya, binig​yan siya ng kakayahang magka​anak – gayong matanda na siya at baog pa si Sara – dahil pinaniwalaan niya ang nangako sa kanya. Kaya mula sa iisang tao lamang na naupos na, isinilang ang napa​karami gaya ng mga bituin sa langit, gaya ng di-mabilang na buha​ngin sa tabing-dagat.

Namatay silang lahat nang may pana​​nampalataya. Hindi nga nila naka​mit ang pangako kundi nakita lamang ito at ikinagalak sa malayo; kaya inamin nila na mga dayuhan sila at pagala-gala sa lupain. Ipinapakita nga ng mga nagsa​sabi nang ganito na naghahanap sila ng sariling lupain. Kung ang lupang pinang​​ga​lingan nila ang kanilang naala​ala, makaba​balik sana sila. Pero hindi. Sapagkat ang pinanabikan nila’y mas maganda – ang makalangit na bayan. Kaya hindi ikinahiya ng Diyos na tawa​ging Diyos nila: ipinaghanda nga niya sila ng isang lunsod.

 Sa pananampalataya, nang su​bukin si Abraham, inialay niya si Isaac; inihandog ang bugtong na anak na siya sanang dapat tumanggap sa ipina​ngako, ayon sa sinabing: Ma​ma​nahin ng lahi ni Isaac ang iyong pa​ngalan. Naisip nga talaga ni Abraham na maibabangon ng Diyos ang mga patay kaya nabawi niya si Isaac. Makahulugan nga ito.

Tinapay ng Buhay: Lc 12:35-40

Sinabi ni Jesus sa kanyang mga alagad, “Maghintay kayong bihis at handang maglingkod, na may nakasinding mga lam​para. Maging tulad kayo ng mga taong naghihintay sa kanilang pa​nginoon. Pauwi siya mula sa kasalan at agad nilang mabubuksan ang pinto pag dating niya at pag katok. Mapalad ang mga lingkod na iyon na matatagpuang naghi​hintay sa panginoon pag​dating niya. Maniwala kayo sa akin, isu​suot niya ang damit pantrabaho at pauupuin sila sa hapag at isa-isa silang pagsisil​bihan. Dumating man siya sa hating​gabi o sa madaling-araw at ma​tagpuan niya silang ganito, mapalad ang mga iyon! Isipin ninyo ito: kung nalaman lamang ng may-ari ng bahay kung anong oras ng gabi ang dating ng magnanakaw, hindi sana niya paba​bayaang looban ang kanyang bahay. Kaya maging han​da kayo sapagkat duma​rating ang Anak ng Tao sa oras na hindi ninyo inaakala.”

Pagninilay

“Maging handa kayo.” Tila ito ang hamon ng Ebanghelyo ngayon sa atin lalung-lalo nang hindi natin alam kung saan at kailan babalik ang Panginoon. Dahil dito, nagiging mapagmatyag ang iilan sa atin. Mayroon pang iba na naging matakutin at ginamit ang mga babalang ito upang linlangin ang kapwa sa naiimbing pagdating ng Panginoon. Ngunit, dapat ba tayo talagang magtulog-manok dahil dito? At kinakailangan ba nating matakot sa panahon ng paghuhusga? Sa aking palagay hindi. Sapagkat ang tunay na paghahanda ay hindi ang masusing pagbantay sa muling pagdating ni Jesus kundi ang pagpapabanal ng buhay diyan sa mga pangkaraniwang gawain natin. At hindi dapat katakutan ang araw na ito sapagkat ito ang araw ng ating paglaya.

Agosto 9

Lunes

Ika-19 na Linggo ng Taon

Unang Pagbasa: Ezk 1:2-5, 24-28

Tinapay ng Buhay: Mt 17:22-27

Minsan nang maglakbay si Jesus sa Galilea kasama ang Labindalawa, sinabi niya sa kanila: “Ibibigay ang Anak ng Tao sa kamay ng mga tao. Papa​tayin nila siya ngunit babangon siya sa ikatlong araw.” Kaya lubha silang nalungkot.

Nang makapasok na sila ng Capernaum, lumapit kay Pedro ang mga tagakolekta sa Templo at tina​nong nila siya: “Nagbabayad ba ng buwis ang guro ninyo?” Sumagot siya: “Siyem​pre.” 
At pumasok si Pedro sa bahay ngunit agad siyang tinanong ni Jesus: “Ano sa palagay mo, Simon? Sino ang nagba​ba​yad ng buwis o parangal sa mga hari ng mundo: ang mga anak ba o ang iba?” Sumagot si Pedro: “Ang iba.” At sinabi ni Jesus: “Kung gayon, di-saklaw ang mga anak. Ngunit hindi rin natin dapat saktan ang mga taong ito kaya pumunta ka sa dagat, maghagis ng bingwit at buksan ang bibig ng unang isdang iyong mahu​huli. May pera kang matatagpuan doon, kunin mo iyon at magbayad ka para sa iyo at sa akin din.”

Pagninilay

Nakakapagpakumbabang isipin na ang Anak ng Tao ay pumarito hindi upang pagharian ang lahat kundi upang pasukin ang katotohanan ng tao. Kaya nga’t hindi niya ibinukod ang sarili sa mga alituntunin ng pamayanang kinabilangan Niya. Binayaran Niya ang takdang buwis. Taliwas ang ipinakitang pakikibagay ng Panginoon sa mga taong nag- aakalang higit pa sila kaysa sa Batas dahil sa angking kapangyarihan. Hindi nakabababa ng ating pagkatao ang pagsasang-ayon sa mga Batas na itinalaga para sa kaayusan ng ating lipunan. Bagkos inilalahad nito ang uri ng ating pagkatao sa madla.

Agosto 10

Martes

Ika-19 na Linggo ng Taon

San Lorenzo, Martir

Unang Pagbasa: 2 Cor 9:6-10

Tinapay ng Buhay: Jn 12:24-26

Sinabi ni Jesus, “Talagang-talagang sina​sabi ko sa inyo, nama​malaging nag-iisa ang butil ng trigo kung hindi ito nama​matay pag​kahulog sa lupa. Ngunit kung mama​tay ito, nagdudulot ito ng mara​ming bunga.

“Nagpapahamak ng kanyang sarili ang umiibig dito ngunit iingatan naman ito para sa buhay magpakailanman ng napopoot sa kanyang sarili sa mun​dong ito. 

“Patuloy akong sundan ng nagli​lingkod sa akin at kung nasaan ako, naroon din ang aking lingkod. Kung may nagli​​lingkod sa akin, parara​ngalan siya ng Ama.”

Pagninilay

Kahit sabihin nating marami ang gustong magbago at lumago sa kanilang buhay, iilan lamang ang may lakas ng loob upang pasukin ang proseso ng pagpapanibago. Sapagkat ang kabayaran nito ay ang palagiang “pagkamatay” sa sarili hangga’t lumabas ang “bagong tao” na naaayon sa wangis ng Panginoon. Hangga’t takot tayong bitiwan ang ating mga nakasanayan, walang pagsulong na mangyayari. Sapagkat ang Batas ng Pagpapanibago ay ang Batas ng Krus. Kung sino man ang hindi takot na pasanin ang kanyang krus at sundan ang Panginoon, ay magtatamasa ng ibayo.

Agosto 11

Miyerkules

Ika-19 na Linggo ng Taon

Unang Pagbasa: Ezk 9:1-7; 10:18-22

Tinapay ng Buhay: Mt 18:15-20

Sinabi ni Jesus sa kanyang mga alagad, “Kung nagkasala sa iyo ang iyong kapatid, puntahan mo siya at kausapin nang sarilinan; at kung makinig siya sa iyo, tinubo mo na ang iyong kapatid. Kung hindi naman siya makinig sa iyo, magsama ka ng dalawa o tatlo para luta​sin ang kaso sa pagsaksi ng da​lawa o tatlo. Kung tatanggi siyang makinig sa kanila, sabi​hin ito sa Iglesya; at kung hindi pa rin siya ma​kikinig sa Iglesya, itu​ring siyang pagano o publikano.

“Talagang sinasabi ko sa inyo: ang talian ninyo sa lupa ay matatali rin sa Langit, at ang kalagan ninyo dito sa lupa ay kakalagan din sa Langit.

“Sinasabi ko rin sa inyo: kung dito sa lupa ay may dalawa sa inyo na nagka​​​kaisang humihingi ng anuman, gagawin ito para sa kanila ng aking Amang nasa Langit. Sapagkat kung saan may dala​wa o tatlong nagkakatipon sa Ngalan ko, kapiling nila ako.”

Pagninilay

Sa ating pagkakaisa, kapiling natin ang Panginoon, at kung saan may pagkawatak-watak naroon ang kaaway. Kaya pala hinihikayat tayo ng Panginoon na magkaisa sa Kanyang pangalan sapagkat Siya ang nagbibigay lalim sa ating pagtitipon. At dahil tayo ay nagkakatipon sa pamamagitan Niya, ang hiwaga ng ating pagkakaisa ay mas malalim pa kaysa sa ating hidwaan. Ang hindi natin pagkakaunawaan ay nakabatay lamang sa mga artipisyal at mga gawaing balakid ng tao. Kaya’t balikan natin ang tunay na prinsipyo ng ating kapatiran, si Jesus ang ating pagkakaisa.

Agosto 12

Huwebes

Ika-19 na Linggo ng Taon

Unang Pagbasa: Ezk 12:1-12

Tinapay ng Buhay: Mt 18:21—19:1

Nagtanong naman si Pedro kay Jesus, “Pa​nginoon, gaano kadalas ko naman dapat patawarin ang mga pagku​kulang ng aking kapatid? Pitong be​ses ba?” Sumagot si Jesus: “Hindi, hindi pitong beses kundi pitumpu’t pitong beses.

“Tungkol sa kaharian ng Langit ang kasaysayang ito. Isang hari ang nag​pasyang pagbayarin ng utang ang kanyang mga utusan. Nang simulan niyang suriin ang kuwenta, ini​harap sa kanya ang isang may utang na sampung libong baretang ginto. Dahil walang ma​ibayad sa kanya ang tao, iniutos ng panginoon na ipagbili at maging alipin siya kasama ng kan​yang asawa, mga anak at mga ari-arian bilang bayad-utang.

“At nagpatirapa sa paanan ng hari ang opisyal at sinabi: ‘Bigyan mo pa ako ng panahon, at ba​bayaran kong lahat ang utang ko.’ Naawa sa kanya ang hari at hindi lamang siya pinalaya kundi kinansela pa ang kanyang utang.

“Pagkaalis ng opisyal na ito, nasa​lu​bong ni​ya ang isa sa kanyang mga kasamahan na may utang namang sandaang barya sa kanya. Si​nung​gaban niya ito sa leeg at halos sakalin habang sumisigaw ng ‘Bayaran mo ang utang mo!’ Nagpa​tirapa sa paanan niya ang kanyang kasamahan at nag​sabi: ‘Big​yan mo pa ako ng panahon, at baba​yaran kong lahat ang utang ko sa iyo.’ Ngunit tumanggi siya at ipina​kulong ito hanggang maka​bayad ng utang.

Labis na nalungkot ang iba nilang kapwa-lingkod nang makita ang nang​yari. Kaya pinuntahan nila ang kani​lang panginoon at ibinalita ang buong pang​yayari. Ipinatawag naman niya ang opisyal at sinabi: ‘Masamang utusan, pinatawad ko ang lahat ng iyong utang nang maki​usap ka sa akin. Di ba dapat ay naawa ka rin sa iyong kasamahan gaya ng pagkaawa ko sa iyo?’ Galit na galit ang panginoon kaya ibinigay niya ang kanyang utusan sa mga tagapag​pa​hirap hang​gang mabaya​ran nito ang lahat ng utang.”

Idinagdag ni Jesus: “Ganito rin ang gagawin sa inyo ng aking Ama sa Langit kung hindi pata​tawarin ng bawat isa sa inyo mula sa puso ang kanyang kapatid.”

Nang tapos na si Jesus sa mga aral na ito, umalis siya sa Galilea at pu​munta sa probinsya ng Judea sa kabilang ibayo ng Ilog Jordan.”

Pagninilay

Hindi kailanman nabibigyan ng hangganan ang pagpapatawad sapagkat ito ay nakabatay hindi sa pantaong kabutihan at kakayahan kundi sa walang hangganang awa ng Panginoon sa atin. Kaya nga’t mahirap sundin ang daan na inilaan ng Panginoon sa Kanyang mga tinawag. Humihingi ito ng ibayong tatag at mataas na antas ng kamalayan sa pakikipagkapwa. Ang pakikipagkapwa na hindi nakabatay sa Batas ng Paghihiganti kundi ng walang pasubaling pag-ibig. Ngunit sa bandang huli, kung ating iisipin, tayo ang wagi kung wala tayong kinikimkim na galit sa ating kapwa. Magaan ang ating paglalakbay, at higit sa lahat, kung paano tayo magpatawad sa iba ay mas higit na pagpapatawad ang igagawad sa atin ng ating Ama.

Agosto 13

Biyernes

Ika-19 na Linggo ng Taon

Unang Pagbasa: Ezk 16:1-15, 60-63 or 16:59-63

Tinapay ng Buhay: Mt 19:3-12

At lumapit kay Jesus ang ilang Pariseo na hangad siyang subukan, at tinanong nila siya: “Pinahihintu​lutan bang diborsiyuhin ng lalaki ang kanyang asawa sa anumang dahi​lan?”

Sumagot si Jesus: “Hindi ba ninyo na​basa na sa simula’y ginawa sila ng May​kapal na lalaki at babae, at sinabi rin nitong iiwanan ng lalaki ang kanyang ama at ina, at pipisan sa kan​yang asawa, at magiging iisang katawan ang dalawa? Kung gayo’y hindi na sila dalawa kundi iisang katawan lamang; kaya huwag pag​hiwalayin ng tao ang pinagbuklod ng Diyos.”

At sinabi nila: “Kung gayon, bakit ini​utos ni Moises na bigyan ang babae ng kasulatan ng diborsiyo bago siya pa​alisin?” Sinabi naman niya sa kanila: “Alam ni Moises na matigas ang inyong puso kaya pinayagan kayong diborsiyuhin ang inyong mga asawa, ngunit hindi ganito sa simula. At sinasabi ko naman sa inyo: kung may magpaalis sa kanyang asawa, mali​ban kung dahil sa pag​tataksil, at saka magpakasal sa iba, naki​apid na siya.”

Sinabi naman ng mga alagad: “Kung iyan ang itinatadhana para sa lalaking may-asawa, walang pakinabang sa pag-aasawa.” Sinabi ni Jesus sa kanila: “Hindi matatanggap ng lahat ang salitang ito, kundi ng mga pinagkalooban lamang nito. May ilang ipina​nganak na hindi maka​pag-aasawa. May iba namang ipinakapon ng tao. At may iba ring tuma​likod sa pag-aasa​wa alang-alang sa kaha​rian ng Langit. Tanggapin ito ng puwe​deng tumanggap.”

Pagninilay

Ang hilig-hilig nating subukan paminsan-minsan ang Panginoon. Tinatantiya natin ang Kanyang angking galing sa pagbabaka-sakaling masilip natin ang Kanyang kahinaan. Ngunit ang “kalokohan ng Panginoon” ay ibayong karunungan sa tao, at ang katalinuhan ng tao ay kalokohan sa paningin ng Panginoon. Paano ba naman natin mapapantayan ang Kanyang karunungan kung Siya mismo ang daluyan nito? Hindi natin dapat sinusubukan ang Panginoon. Bagkus ay umupo tayo sa Kanyang paanan at matuto sa Kanya. Kung sa Kanya galing ang ating karunungan, sino ang makapagpapasubali sa atin?

Agosto 14

Sabado

Ika-19 na Linggo ng Taon

Unang Pagbasa: Ezk 18:1-10, 13, 30-32

Tinapay ng Buhay: Mt 19:13-15

May nagdala kay Jesus ng mga bata para ipatong niya ang kanyang kamay sa kanila at madasalan. Pina​galitan naman ng mga alagad ang mga taong may dala sa kanila. Kaya sinabi ni Jesus: “Paba​yaan ninyo sila. Huwag ninyong pigi​lang lumapit sa akin ang mga bata. Sa mga tulad nga nila ang kaharian ng Langit.” At pagkapatong ni Jesus ng kanyang kamay sa ka​nila, umalis na siya.

Pagninilay

Hindi natin binibigyang-pansin ang mga maliit na bagay sa ating buhay. Inaakala natin na ito’y mga abala lamang at walang angking halaga. Ngunit kung pagninilayan natin, maraming bagay sa mundo ang nagsimula sa maliit lamang. Kahit ang buhay na alam natin ngayon ay nanggaling sa napakaliit na organismo. Ang Panginoon ay walang ganitong pagkikiling, kahit ang mga malilit na bata ay may halaga sa Kanya. Hindi Niya ininda ang abala na dulot nila sa Kanya. Kaya’t matuto tayong bigyan halaga ang mga maliliit sa mundo. Hindi natin alam kung anong napapaloob na potensyal dito.

Agosto 15

Linggo

Pag-aakyat sa Langit sa Mahal na Birheng Maria

Unang Pagbasa: Pag 11:19; 12:1-6, 10

Nabuksan ang templo ng Diyos sa kala​ngitan at nakita ang Kaban ng kanyang Tipan sa loob ng kanyang templo. At saka may kid​lat, ugong at kulog, may lindol din at umuulan ng mga batong yelo.

May lumitaw na dakilang tanda sa langit: isang babaeng nada​ramtan ng araw; nasa ilalim ng kanyang mga paa ang buwan, at korona naman sa kanyang ulo ang labin​dalawang bituin. Nagdadalan​-tao siya at sumisi​gaw sa pagdaram​dam sa panganganak.

 Lumitaw ang isa pang tanda sa langit: isang malaking pulang dragon na may pitong ulo at sampung sungay at pitong korona sa kanyang mga ulo. Kaladkad ng kanyang buntot ang ikatlong bahagi ng mga bituin sa langit at ibinulid niya ang mga iyon sa lupa. Tumayo ang dragon sa harap ng babaeng manganganak para lamunin ang kanyang anak pagsilang nito. Isang lalaki ang ipinanganak niya, na siyang magpapastol sa lahat ng bansa sa pamamagitan ng tungkod na bakal. Ngunit inagaw ang anak niya at dinala sa Diyos at sa kanyang trono at tumakas naman ang babae sa disyerto. Mayroon siya roong isang lugar na inihanda ng Diyos at doon siya pakakanin sa loob ng 1260 araw.

At narinig ko ang isang malakas na tinig sa langit.

Sumapit na ang pagliligtas at kapang​ya​rihan,

ang paghahari ng ating Diyos,

at ang pamamahala ng kanyang Pinahiran.

Sapagkat ibinulid na ang tagapag​sakdal ng ating mga kapatid,

ang nagsakdal sa kanila araw at gabi.

Ikalawang Pagbasa: 1 Cor 15:20-27

Ngunit si Kristo ay talagang muling nabuhay mula sa kamatayan, ang pangunahin ng mga nahihimlay. Hindi ba nanggaling sa isang tao ang kama​tayan? Sa isang tao rin nang​gagaling ang muling pagkabuhay. Namamatay ang lahat na sumakay – Adan, gayundin mabu​buhay ang lahat na sumakay – Kristo. Ngunit may kanya-kanyang panahon: Si Kristo muna, at pagbalik niya ay ang mga kay Kristo naman.

At saka darating ang wakas, kapag ibinigay niya sa Diyos Ama ang kahari​an matapos hamakin ang lahat ng kaharian, kapama​halaan at ka​pang​​yarihan. Alam ninyo na dapat siyang maghari hanggang sa mapa​sailalim niya ang lahat ng kaaway. Ang huling kaaway na haha​makin ay ang kama​tayan. Nasu​sulat nga: Napasuko ang lahat sa ilalim ng kan​yang mga paa.

Sa pagsasabing napasuko ang lahat, maliwanag na hindi kabilang Siyang nagpasuko ng lahat kay Kristo.

Tinapay ng Buhay: Lc 1:39-56

Nag​mamadaling naglakbay si Maria pa​punta sa isang bayan sa mataas na lupain ng Juda. Pumasok siya roon sa bahay ni Zacarias at binati si Eli​zabeth. Nang marinig ni Elizabeth ang bati ni Maria, sumikad ang sanggol sa si​na​pupunan niya, at napuspos ng Espiritu Santo si Elizabeth at mala​kas siyang sumigaw at sinabi: “Lubos kang pi​nagpala sa mga kababaihan. Pinag​pala rin ang bunga ng iyong sina​pu​punan! Sino nga ba naman ako’t na​parito sa akin ang ina ng aking Pa​ngi​noon? Nang umabot sa aking pan​dinig ang iyong pagbati, sumikad sa tuwa ang sanggol sa aking sina​pu​punan. Pinagpapala ang naniniwa​lang magaganap ang mga sinabi sa kanya ng Pa​nginoon.”

Ang awit ni Maria

At sinabi ni Maria:

“Dinadakila ng aking kaluluwa ang Panginoon

at nagagalak ang aking espiritu sa Diyos na aking Tagapagligtas

 dahil isinaalang-alang niya ang abang utu​san niya,

at mula ngayon, ituturing akong mapalad ng lahat ng salinlahi.

Dakila nga ang ginawa sa akin ng Ma​kapangya​rihan,

banal ang kanyang Pangalan.

Patuloy ang kanyang awa sa mga sali’t salinlahi

para sa mga may pitagan sa kanya.

 Ipinakita niya ang lakas ng kanyang bisig,

ipinagtabuyan ang mga taong may ma​pagma​taas na balak.

Pinatalsik niya sa luklukan ang mga makapang​yarihan,

itinampok naman ang mga bale-wala.

Binusog niya ng mabubuting bagay ang mga na​gugutom

at itinaboy namang walang-wala ang maya​yaman.

 Nilingap niya ang Israel na kanyang lingkod,

inalaala ang kanyang awa

ayon sa ipinangako niya sa ating mga ninuno,

kay Abraham at sa kanyang angkan mag​paka​ilanman.”

Mga tatlong buwang nanatili si Ma​riang ka​sa​ma ni Elizabeth at saka nagbalik sa kanyang bahay.

Pagninilay

Nakakita ka na ba ng balloon? Alam natin na ang nagpapalipad nito ay ang hangin na nasa loob nito at hindi ang kanyang hugis o kulay. Samakatuwid, hindi ang panlabas na anyo ang siyang dahilan ng kanyang pagtaas sa himpapawid kundi ang napapaloob dito. Maaari rin nating tingnan na sa ganoong prinsipyo rin umakyat sa langit ang Mahal na Birheng Maria. Ang tanong, ano ba ang nasa sa loob ng Mahal na Ina na lubhang nagpagaan sa Kanya patungong langit? Si Jesus at ang Kanyang alaala ang dahilan kung bakit pati langit ay nabuksan sa ating Ina. Kung sino mang nagtatago ng Panginoon sa Kanyang puso ay aakyat din sa Langit sa pamamagitan Niya.

Agosto 16

Lunes

Ika-20 Linggo ng Taon

Unang Pagbasa: Ezk 24:15-24

Tinapay ng Buhay: Mt 19:16-22

Nang oras ding iyon, lumapit kay Jesus ang isang binata at nagtanong: “Guro, anong mabuti ang dapat kong gawin para makamit ang buhay na wa​lang hanggan?” Sumagot si Jesus: “Bakit tungkol sa mabuti ang tanong mo? Iisa lang ang Mabuti. Kung gusto mong pumasok sa buhay na walang hanggan, sundin mo ang mga utos.” At sinabi naman ng binata: “Anong mga utos?” Sumagot si Jesus: “Huwag papatay, huwag makiapid, huwag mag​​nakaw, huwag manirang-puri ng kapwa, iga​lang ang iyong ama at ina, at mahalin ang iyong kapwa gaya ng pagmamahal mo sa iyong sarili.”

At sinabi sa kanya ng binata: “Sinu​nod ko ang lahat ng ito, ano pa ang kulang ko?” At sinabi ni Jesus: “Kung gusto mong maging ganap, umuwi ka’t ipagbili ang mga ari-arian mo at ibigay ang pera sa mga dukha, at magka​karoon ka ng kayamanan sa Langit. At saka ka bumalik para sumunod sa akin.”

Pagkarinig ng binata sa pahayag na ito, umalis siyang malungkot sapagkat napakayaman niya.

Pagninilay

Nakakatakot minsan ang makipag-usap sa Panginoon at magtanong kung ano ang nararapat na gawin. Hindi natin kasi alam kung ano ang sasabihin Niya sa atin. Gaya ng binata sa Ebanghelyo ngayon, sa halip na magalak sa sekretong ibinahagi ng Panginoon upang makamit niya ang langit ay nalungkot pa ito. Sapagkat lubhang mabigat ang pinagagawa ng Panginoon sa kanya. Hindi naman sinabi ni Hesus na magiging madali ang pagpasok sa Langit. Kinakailangan ang pagtatalaga. At hangga’t hindi pa tayo handa, hilingin natin sa Kanya na ibigay sa atin ang tapang na sundin ang Kanyang nais sa atin. Dahil sa bandang huli, ito ay para sa ating kabutihan kahit na sa biglang tingin ito ay lubhang mabigat na pasanin.

Agosto 17

Martes

Ika-20 Linggo ng Taon

Unang Pagbasa: Ezk 28:1-10

Tinapay ng Buhay: Mt 19:23-30

Sinabi ni Jesus sa kanyang mga alagad, “Talagang sinasabi ko sa inyo: mahirap makapasok ang mayaman sa kaharian ng Langit. Oo, mani​wala kayo, mas madali pa para sa kamelyo ang lumusot sa butas ng karayom kaysa puma​sok ang isang mayaman sa kaha​rian ng Langit.”

Nang marinig ito ng mga alagad, namangha sila at sinabing “Kung gayon, sino ang maliligtas?” Tini​tigan sila ni Jesus at sumagot: “Impo​sible ito para sa tao; pero para sa Diyos, lahat ay posible.”

Nagsalita si Pedro at sinabi: “Iniwan namin ang lahat para sumunod sa iyo: ano naman ang para sa amin?”

Sumagot si Jesus: “Talagang sinasabi ko sa in​yong mga sumunod sa akin: sa Araw ng Pagbabago, pag upo ng Anak ng Tao sa kanyang trono nang buong luwalhati, uupo rin kayo sa labin​dalawang trono para maghari sa labin​dalawang tribu ng Israel. At ang mag-iwan ng mga tahanan, mga kapatid, ama at ina, mga anak o mga bukid alang-alang sa ngalan ko, ta​tang​gap siya ng sandaang beses at maka​kamit ang buhay na wa​lang hanggan. May mga una ngayon na mahuhuli at may mga huli na​man na mauuna.

Pagninilay

Naranasan mo na bang magbiyahe na marami ang karga? Ibayong hirap at abala sapagkat palaging nakatoon ang pansin natin sa mga ito. Ang buhay natin ay maihahalintulad din sa isang biyahe na ang patutunguhan ay Langit. At habang tayo ay nasa daan, nadadagdagan o nababawasan ang ating dalahin. Para sa mga marunong magbahagi at magmahal, magaan ang kanilang paglalakbay. Para naman sa mga sakim at makasarili, ang kanilang paglalakbay ay walang hanggang kalbaryo. Paano ang bigat ng bawat hakbang dahil sa mga mabigat na dalahin. Travel light kapatid sa mundong ito, sapagkat ang lahat ng kailangan natin ay matatagpuan natin sa ating patutunguhan. Hindi mo kailangang dalhin ang lahat.

Agosto 18

Miyerkules

Ika-20 Linggo ng Taon

Unang Pagbasa: Ezk 34:1-11

Tinapay ng Buhay: Mt 20:1-16

Sinabi ni Jesus sa kanyang mga alagad, “Tungkol sa nangyayari sa kaharian ng Langit ang kuwentong ito. Maagang lu​ma​bas ang isang may-ari para umupa ng mga mang​ga​gawa sa ubasan. Nakipag​kasundo siya na tatang​gap ang mga mangga​gawa ng isang bar​yang pilak isang araw, at pina​punta na niya sila sa ubasan.

“Lumabas din siya nang mag-iika​siyam ng uma​ga at nakita niya ang ibang mga nakatayo sa plasa na walang gina​gawa. Kaya sinabi niya sa kanila: ‘Pu​mun​ta rin kayo sa aking ubasan at bibig​yan ko kayo ng nara​rapat.’ At pumunta sila. 

Muli siyang lumabas kinatanghalian at nang mag-iikatlo ng hapon at gayun​din ang ginawa niya. Lumabas din siya sa huling oras ng paggawa at nakita niya ang iba pang nakatayo lamang. Kaya sinabi niya sa kanila: ‘Bakit kayo nakatayo lang at maghapong walang ginagawa?’ Sumagot sila: ‘Dahil walang umupa sa amin.’ Sinabi niya: ‘Pumunta kayo at magtrabaho sa aking ubasan.’

“Paglubog ng araw, sinabi ng may-ari ng ubasan sa kanyang tagapamahala: ‘Tawagin ang mga mang​gagawa at baya​ran sila, mula sa huli hanggang sa una.’ Kaya lumapit ang mga duma​ting sa huling oras at binigyan sila ng tig-isang denaryo (isang bar​yang pilak). Nang lumapit naman ang mga nauna, akala nila’y tatanggap sila ng higit pa. Ngunit tumanggap din sila ng tig-isang denaryo. Kaya pagka​tang​gap nila nito, nagsimula silang mag​reklamo sa may-ari.

Ang sabi nila: ‘Isang oras lamang ang trabaho ng mga huling ito, at ipina​pantay mo sila ngayon sa amin na mag​hapong nagtrabaho sa init ng araw.’ Kaya sina​got ng may-ari ang isa sa kanila: ‘Ka​ibi​gan, hindi ko kinu​kuha ang sa iyo. Di ba’t nag​kasundo tayo sa isang denaryo isang araw? Kaya tang​gapin mo ang sa iyo at umalis ka na. Gusto ko ring bigyan ang nahuli gaya ng ibinigay ko sa iyo. Wala ba akong karapatang gawin ang gusto ko sa pera ko? Bakit ka naiinggit dahil maawain ako?’

Kaya mauuna nga ang huli, at mahu​huli ang una.”

Pagninilay

Minsan may pagka-makasarili tayo sa pagmamahal ng Panginoon. Para bang gusto nating angkinin Siya at hindi na ibahagi sa iba. Ngunit alalahanin natin na Siya ay Diyos at Manlilikha ng lahat. Hindi Siya para sa atin lamang. Ngunit kahit ganoon, hindi ibig sabihin na isa lamang tayo sa mga marami Niyang nilikha. Lubhang malawak ang puso ng Panginoon at kaya Niyang bigyan tayong lahat ng espesyal na puwang dito. Basta ba’t manalig ka lang na nakaukit sa Kanyang palad ang iyong pangalan at hindi ka na kailanman magseselos sa iba. Isa pa, hindi kasing liit ng ating puso ang Kanyang puso. Kaya nga’t Diyos natin Siya sapagkat hindi pangkaraniwan ang lahat sa Kanya. Kaya’t relax kaibigan, mahal ka Niya walang duda.

Agosto 19

Huwebes

Ika-20 Linggo ng Taon

Unang Pagbasa: Ezk 36:23-28

Tinapay ng Buhay: Mt 22:1-14

Muling nagsalita si Jesus sa pamamagitan ng mga talinhaga, “Tungkol sa nangyayari sa kaha​rian ng Langit ang kuwentong ito: May isang haring naghanda sa kasal ng kanyang anak na lalaki. Ipinatawag niya sa mga katulong ang mga imbi​tado sa kasalan ngunit ayaw nilang dumalo.

Muli niyang pinapunta ang iba pang mga katulong para sabihin sa mga inanyayahan sa kasalan: ‘Nag​handa ako ng pagkain, nagpatay ng mga toro at mga pinatabang hayop; handa na ang lahat kaya pumarito na kayo sa kasalan.’ Ngunit hindi nila pinansin ang paanyaya, sa halip ay may pu​munta sa kanyang taniman, at sa kanyang negos​yo naman ang isa pa. Sinunggaban naman ng iba pa ang mga katulong ng hari, nilibak at pinatay.

Lubhang nagalit ang hari kayat ipi​na​dala niya ang kanyang hukbo para puksain ang mga mamamatay-tao at sunugin ang lunsod. At sinabi niya sa kanyang mga katulong: ‘Handa na ang kasalan ngunit hindi karapat-dapat ang mga inanyayahan. Pumunta kayo nga​yon sa dulo ng lunsod at anya​yahan sa kasalan ang bawat ma​kita ninyo.’

Kaya agad na lumabas sa mga daan ang mga katulong at tinipon ang lahat ng makita, masama at mabuti, at napuno ang kasalan ng mga nasa hapag.

Pagkatapos ay dumating ang hari para tingnan kung sino ang mga nasa hapag at napansin niya ang isang lala​king hindi nakadamit-pam​piyesta. Kaya sinabi niya sa kanya: ‘Kai​bigan, paano ka nakapasok nang walang damit pangkasal?’ Ngunit hindi umimik ang tao. Kaya sinabi ng hari sa kanyang mga katulong: ‘Igapos ang kanyang mga kamay at paa, at itapon sa dilim, kung saan may iyakan at pagngangalit ng mga ngipin.’

Marami ngang talaga ang tinawag pero kaunti ang pinili.”

Pagninilay

Dahil sa pag-ayaw ng iba sa paanyaya ng Panginoon, nagkaroon tayo ng puwang sa Kanyang listahan ng mga kinumbida. Pero dapat ba nating ikatuwa na ang kawalan ng iba ang siyang dahilan ng ating mabuting kapalaran? Kahit naman siguro tinanggap nila ang alok ng Panginoon ay may puwang pa rin tayo sa Kanya. Di ba’t sabi ng Panginoon na maraming mansyon sa bahay ng Kanyang Ama? Kasya tayong lahat doon. Kaya’t magsumikap tayong kumbinsihin ang iba na huwag magmatigas sa paanyaya Niya. Sapagkat mas masaya kung tayo ay magkakasamang lahat sa piling Niya.

Agosto 20

Biyernes

Ika-20 Linggo ng Taon

Unang Pagbasa: Ezk 37:1-14

Tinapay ng Buhay: Mt 22:34-40

Narinig ng mga Pariseo na napatahimik ni Jesus ang mga Sadduseo, at sumang-ayon sila sa kanya. Kaya sinu​bukan siya ng isa sa kanila na isang guro ng Batas sa tanong na ito: “Guro, ano ang pinakamahalagang utos ng Batas?”

Sumagot si Jesus: “Mahalin mo ang Panginoon mong Diyos nang buo mong puso, nang buo mong kaluluwa at nang buo mong pag-iisip. Ito ang una at pina​kamahalagang utos. Ngunit may ika​lawa pa na tulad nito: Mahalin mo ang iyong kapwa gaya ng iyong sarili. Sa dalawang utos na ito nabubuod ang buong Batas at Mga Propeta.”

Pagninilay

Saan nga ba nakabatay ang halaga ng mga utos ng Batas? Hindi ba’t ito ay nakabatay sa pag-ibig na siyang puso’t diwa nito? Kaya’t ang paanyaya ng Batas sa atin ay maging mapagmahal at mapagkalinga sa ating kapwa upang magkaroon ng kaayusan sa ating lipunan. Kung ito ang layunin ng mga utos ng Batas, ito ay hindi itinalaga upang pahirapan tayo. Ang pagiging masunurin sa Batas ay nagpapagaan ng ating paglalakbay sa mundo. Sapagkat magaan ang pamatok ng pag-ibig.

Agosto 21

Sabado

Ika-20 Linggo ng Taon

Unang Pagbasa: Ezk 43:1-7

Tinapay ng Buhay: Mt 23:1-12

Sinabi ni Jesus sa mga tao at sa kanyang mga alagad, “Ang mga guro ng Batas at mga Pariseo ang umupo sa puwesto ni Moises. Pakinggan at gawin ang lahat nilang sinasabi pero huwag silang pamarisan, sapagkat nagsasalita sila pero hindi naman ginagawa. Naghahanda sila ng mabibigat na pasanin at ipi​napatong sa mga balikat ng mga tao. Ngunit hindi nila ikinikilos ni isang daliri para galawin ang mga iyon. Pakitang-tao lamang ang lahat nilang ginagawa; dahil dito, mala​lapad na laso ng Kasulatan ang gusto nila para sa kanilang noo, at maha​habang pala​wit sa kanilang bala​bal. Gusto nilang mabigyan ng pangu​nahing lugar o upuan sa mga pi​ging at sa sina​goga. Ikina​tutuwa rin nilang mabati sa mga liwasan at matawag na guro ng mga tao.

“Huwag kayong patawag na guro sa​pagkat iisa lamang ang Guro ninyo at magkakapatid kayong lahat. Huwag din ninyong tawaging ama ang sinuman sa mundo sapagkat iisa lamang ang inyong Ama, siya na nasa Langit. Huwag din kayong patawag na gabay sapagkat iisa lamang ang inyong Pat​nubay, si Kristo. Maging alipin ninyo ang pinakadakila sa inyo. Sapagkat ibababa ang nag​papa​ka​taas at itataas ang nagpa​paka​baba.”

Pagninilay

“Ibababa ang nagpapakataas...”

Marami sa atin ang nagpupunyaging umangat sa buhay, at halos iilan ang naging alipin ng kanilang ambisyon na pumaimbulog at umangat sa nakakarami. Nakakamangha ngunit ang Ebanghelyo ay nagtuturo na ang tunay na daan sa kadakilaan ay hindi ang pag-aangat ng sarili kundi ang pagpapakumbaba at pagsisilbi sa kapwa. Kaya nga’t bumaba sa Langit ang Anak hindi upang pagsilbihan kundi ang magsilbi sa kapwa. Nang Siya’y iniangat, nakabayubay Siya sa Krus upang ipakita ang lawak at tindi ng Kanyang pagmamahal sa atin. Kaya’t kung ibinababa tayo ng Diyos, ito ay hindi parusa kundi isang paanyaya sa pagpapakadakila.

Agosto 22

Linggo

Ika-21 Linggo ng Taon

Unang Pagbasa: Is 66:18-21

Darating ako para tipunin ang lahat ng bansa ng bawat wika, at dara​ting sila at masa​saksihan ang aking ka​luwalhatian. Magsasagawa ako sa ka​nila ng isang kahanga-hangang ba​gay: ilan sa mga nalabing buhay sa ka​nila ang ipadadala ko sa mga bansa—sa Tarsis, Put, Lud, Ros at Mesek, Tubal, at Havan—sa malalayong pulo na hindi pa nakaririnig sa aking katan​ya​gan o na​ka​kikita sa aking kaluwalhatian.

Ipahahayag nila ang aking kaluwalhatian sa mga bansa. Dadalhin nila ang lahat ng inyong kapatid buhat sa lahat ng bansa bilang handog kay Yawe— sakay sa mga kabayo, karuwahe, ka​le​sa, asno, kamelyo patungo sa aking ba​nal na bundok sa Jeru​salem, sabi ni Yawe. Gaya ng pagdadala ng mga Israelita sa kanilang mga haing nasa malilinis na lalagyan sa Bahay ni Yawe. At sa kanila man ay pipili rin ako ng magiging mga pari at Levita, sabi ni Yawe.

Ikalawang Pagbasa: Heb 12:5-7, 11-13

Na​kalimutan ninyo siguro ang sinabi sa inyo na parang mga anak: Huwag mong balewalain ang pagtutuwid ng Panginoon, anak ko, huwag kang masi​raan ng loob kung pinanga​ngaralan ka. Itinutuwid nga ng Panginoon ang kanyang minamahal, at pinapalo ang anak na mahal niya.

Nagtitiis kayo para sa inyong ika​tutuwid, kaya itinuturing kayo ng Diyos na mga anak. May anak bang di pinaparusahan ng kanyang ama?

Sa simula’y pa​rang walang kali​ga​yahan sa pagtutuwid kundi lungkot ngunit pagka​tapos naman ay nagbu​bunga ito ng kapayapaan at kabanalan sa mga sinanay dito.

Kaya palakasin ninyo ang mga kamay na nanghihina at ang mga tu​hod na lampa. Ituwid ang mga da​raanan ng inyong mga paa, nang hin​di matisod ang pilay kundi guma​ling.

Tinapay ng Buhay: Lc 13:22-30

Dumaan si Jesus sa mga lunsod at mga nayon, na nagangaral habang papunta siya sa Jerusalem. May nagtanong sa kanya: “Panginoon, kakaunti nga ba ang maliligtas?” At sinabi ni Jesus sa mga tao: “Mag​pumilit ka​yong pumasok sa makipot na pintuan sapagkat sinasabi ko sa inyo: marami ang gustong pumasok at di maka​pa​pasok. Kapag tumindig na ang may-ari ng bahay at naisara na ang pinto, tatayo kayo sa labas na kumakatok at magsasabing ‘Pangi​noon, buksan mo kami.’ Sasagot naman siya sa inyo: ‘Hindi ko alam kung taga​saan kayo.’

“Kaya sasabihin ninyo: ‘Kami ang kumain at uminom na kasalo mo, at sa aming mga lansangan ka nangaral.’ Pero sasagutin niya kayo: ‘Hindi ko alam kung tagasaan kayo. Lumayo sa akin, kayong mga gumagawa ng ma​sama.’ Naroon ang iyakan at pag​​-nga​ngalit ng mga ngipin pagkakita ninyo kina Abraham, Isaac, Jacob at sa lahat ng pro​peta sa kaharian ng Diyos, at ipagtatabuyan naman kayo sa labas. At maki​kisalo naman sa Kaharian ng Diyos ang mga darating mula sa sila​ngan, kanluran, timog at hilaga. Oo, may mga huli ngayon na mauuna at may mga una na mahu​huli.” 

Pagninilay

Walang lamangan sa pagkamit ng langit, mga kapatid. Ito’y isang biyaya na ipinagkaloob para sa lahat. Hindi ba’t patas makipagkaibigan ang Panginoon sa ating lahat? Ang problema ay hindi sa nagbibigay kundi sa binibigyan. Tayo, ano ang silbi ng regalo kung hindi pinahahalagahan o binabale-wala? Kaya’t ang tunay na makitid na daan ay hindi patungong langit kundi ang daan ng langit patungo sa bawat puso natin. Kaya’t gustuhin man ng Panginoon na makapiling tayong lahat, nasa sa kamay natin ang pagdedesisyon.

Agosto 23

Lunes

Ika-21 Linggo ng Taon

Unang Pagbasa: 2 Tes 1:1-5, 11-12

Tinapay ng Buhay: Mt 23:13-22

Sinabi ni Jesus, “Kaya kawawa kayo, mga guro ng Batas at mga Pariseo, kayong mga ma​pagkunwari! Isinara ninyo ang kaha​rian ng Langit sa harap ng mga tao. Hindi kayo pumasok at hindi rin ninyo pinapasok ang mga makapa​pasok.

“Kawawa kayo, mga guro ng Batas at mga Pariseo, kayong mga mapag​kun​wari. Nililibot ninyo ang dagat at lupa para maghanap ng isang bagong taga​paniwala at pagkapaniwala niya, gina​gawa ninyo siyang anak ng impiyerno, na mas masahol pa sa inyo.

“Kawawa kayong mga bulag na taga​akay! Sinasabi ninyong ‘Walang bisa kung sa Templo nanunumpa, pero may bisa kung sa ginto ng Templo.’ Mga bulag at baliw! Alin ba ang mas mahalaga? Ang ginto sa Templo o ang Templong nagpa​banal sa gintong ito? Ang sabi ninyo’y walang bisa kung sa altar manunumpa pero may bisa kung sa handog na nasa altar. Mga bulag! Alin ba ang mas ma​halaga: ang handog o ang altar na nagpapabanal sa handog? Ang manumpa sa ngalan ng altar ay dito at sa lahat ng nari​to nanunumpa. Ang sinumang su​mum​pa sa Templo ay sumusumpa dito at sa Diyos na naninirahan sa Templo. Ang sinu​mang manumpa sa ngalan ng Langit ay sa trono ng Diyos at sa nakaupo rito nanu​numpa.”

Pagninilay

Tunay ngang kawawa ang mga nagmamarunong sa mundo. Sapagkat ang bunton ng parusa ng Langit ay sa kanila at hindi sa mga nalinlang ng kanilang mga maling turo. Ang masakit pa nito, ang mga punung-puno ng kanilang sariling kagalingan ay hindi kailanman makakaranas ng mapanlunas na biyaya ng Diyos. Papaano naman, kahit anong lagay ng Panginoon ng Kanyang biyaya ay aapaw lamang ito. Wala ng silid. Kaya’t ganoon na lamang ang panggigigil ng Panginoon. Tunay ngang “kawawa kayong...”

Agosto 24

Martes

San Bartolome, Apostol

Unang Pagbasa: Pag 21:9-14

Tinapay ng Buhay: Jn 1:45-51

Natagpuan ni Felipe si Nata​nael at sinabi nito sa kanya: “Ang tinu​koy ni Moises na nakasulat sa Batas at Mga Propeta, natagpuan namin siya – si Jesus na anak ni Jose, na taga-Nazaret.”

 Sinabi naman sa kanya ni Nata​nael: “May mabuti bang puwedeng manggaling sa Nazaret?” Sagot sa kanya ni Felipe: “Halika’t makikita mo.”

Nakita ni Jesus si Natanael na palapit sa kanya at sinabi niya tungkol sa kanya: “Hayan, isang totoong Israelitang walang pagkukunwari.” Sinabi sa kanya ni Natanael: “Paano mo ako nakilala?” Su​ma​got sa kanya si Jesus: “Bago ka pa man tawagin ni Felipe, habang nasa ilalim ka ng punong-igos, nakita na kita.”

 Sumagot si Natanael: “Rabbi, ikaw ang Anak ng Diyos, ikaw ang Hari ng Israel.” Sumagot si Jesus: Sinabi ko lang sa iyong nakita kita sa ilalim ng punong-igos, at naniniwala ka na? Higit pa sa mga ito ang makikita mo.”

At idinugtong ni Jesus: “Talagang-talagang sinasabi ko sa inyo, makikita ninyong bukas na ang langit at panhik-panaog sa Anak ng Tao ang mga anghel ng Diyos.”

Pagninilay

Ngayon ay ipinagdiriwang natin ang Kapistahan ni San Bartolome, Apostol. Ang mga Apostol ay kagaya rin nating mga mahihina at makasalanan. Hindi sila naging alagad dahil sa kakaibang angkin na galling o kabanalan. Sila ay naging Apostol sapagkat sila ay pinili at tinawag. Sila ay tumugon sa paanyaya ng Panginoon. Hindi naman kasi naghahanap ang Panginoon ng mga magagaling. Ang gusto Niya ay ‘yung mga puwedeng maging magaling sa pamamagitan ng Kanyang biyaya. Kaya’t kung ngayon ay narinig mo ang tawag ng Diyos, ay huwag mo nang patigasin ang iyong puso.

Agosto 25

Miyerkules

Ika-21 Linggo ng Taon

Unang Pagbasa: 2 Tes 3:6-10, 16-18

Tinapay ng Buhay Mt 23:27-32

Sinabi ni Jesus, “Kawawa kayong mga guro ng Batas at mga Pariseo, kayong mga mapag​kun​wari! Para kayong mga pinaputing libi​ngan na maganda sa labas pero puno ng buto ng mga patay at ng iba pang karumihan ang loob. Gayun​din naman, muk​ha kayong mga taong banal ngunit puno naman ng pagku​kunwari at kasamaan ang kalooban.

Kawawa kayong mga guro ng Batas at mga Pariseo, kayong mga ma​pag​kunwari! Nagtatayo kayo ng mga monumento para sa mga propeta at pinapalamutian ang mga bantayog ng mga banal na tao. Sinasabi ninyo: ‘Kung tayo ang nabuhay sa panahon ng ating mga ninu​no, hindi sana tayo sumang-ayon na patayin ang mga propeta.’ Kaya kayo ang umaamin na mga anak kayo ng mga pumatay sa mga propeta. At nga​yon, tapusin ninyo ang sinimulan ng in​yong mga ninuno!”

Pagninilay

Ipagpatuloy natin ang ating awa sa mga taong mapagkunwari. Yaong mas pinahahalagahan ang mga panlabas na anyo kaysa sa mga matuwid at nararapat. Sapagkat sila ay nagpapaalipin sa kuru-kuro ng mundo na madaling magbago ang isip sa isang iglap. Nakapapagod ang ganitong uri ng buhay. Walang seguridad na magpapatuloy ang iyong magandang kapalaran. Kaya’t mga kapatid, magtrabaho tayo para sa mga bagay na hindi magbabago. Na patuloy na nakatayo kahit sa pagdating ng panahon ng Panginoon. Ito ang mga bagay na dapat nating pagkaabalahan upang hindi tayo maging kawawa sa huli.

Agosto 26

Huwebes

Ika-21 Linggo ng Taon

Unang Pagbasa: 1 Cor 1:1-9

Tinapay ng Buhay: Mt 24:42-51

Sinabi ni Jesus sa kanyang mga alagad, “Kaya magbantay kayo sapagkat hindi ninyo alam ang araw ng pag​dating ng inyong Panginoon. Isipin ninyo ito: kung alam ng may-ari ng bahay kung anong oras ng gabi dara​ting ang magnanakaw, magbabantay siya at hindi niya pababayaang pasu​kin ang bahay. Kaya maging handa kayo sapagkat sa oras na hindi ninyo inaasahan darating ang Anak ng Tao.

“Isipin ninyo ito: may tapat at matalinong katulong at sa kanya ipinagkatiwala ng kanyang amo ang sambahayan nito para bigyan sila ng pagkain sa tamang oras. Kung sa pag​​dating ng kan​yang amo ay matagpuan siya nitong tu​mu​tupad sa kanyang tung​kulin, mapalad ang katulong na ito. Talagang sinasabi ko sa inyo na ipagkakatiwala sa kanya ng amo ang lahat nitong pag-aari.

“Sa halip ay nag-iisip naman ang ma​samang ka​tulong: ‘Magtatagal ang aking panginoon.’ Kayat sinimulan niyang pagmalupitan ang mga katulong na kasama niya samantalang nakikipagkainan at nakiki​pag-inu​mang kasama ng mga lasing. Ngunit dara​ting ang panginoon ng katulong na iyon sa oras na di niya inaasahan at sa panahong di niya alam. Paaalisin niya ang katulong na ito at pakikitu​nguhang gaya ng mga mapag​kunwari. Doon nga may iyakan at pag​ngangalit ng ngipin.”

Pagninilay

Ano nga ba ang tunay na marka ng isang matalinong alagad? Di ba ang paghahanda sa hinaharap upang ipagpatuloy ang kanyang magandang kapalaran? Ang problema lang kung minsan, sa kaisa-isahan lang pagkakataon ibinibigay sa atin ay hindi pa natin pinahahalagahan. Naging mas malaki ito. Kaya’t kinakailangan nating maghanda palagi. Hindi upang hindi tayo masorpresa ng Kanyang muling pagdating, kundi upang hindi tayo malinlang ng ating kahinaan. Kaya’t sa bandang huli, ang dapat bantayan natin ay ang ating sarili at hindi ang Diyos.

Agosto 27

Biyernes

Ika-21 Linggo ng Taon

Unang Pagbasa: 1 Cor 1:17-25

Tinapay ng Buhay: Mt 25:1-13

Sinabi ni Jesus, “Tinutukoy ng kuwentong ito ang mang​yayari sa kaharian ng Langit. Sampung abay na dalaga ang lumabas na may dalang lampara para sumalubong sa nobyo. Hangal ang lima sa ka​nila, at matalino naman ang lima pa.

“Dinala ng mga hangal na abay ang kanilang mga lampara nang walang reser​bang langis. Ngunit dinala naman ng matatalino ang kanilang mga lampara na may reserbang langis. Nata​galan ang nobyo kaya inantok silang lahat at nakatulog. 

“Ngunit nang hatinggabi na, may tumawag: ‘Dumarating na ang nobyo; lumabas kayo at salubungin siya!’ Na​gising silang lahat noon at inihanda ang ka​nilang mga lampara. Sinabi ng mga hangal sa matatalino: ‘Bigyan naman ninyo kami ng inyong langis dahil ma​hina na ang ningas ng aming mga lam​para.’ Sumagot ang mata​talino: ‘Baka kulangin ang langis para sa amin at para sa inyo. Mabuti pang pumunta kayo sa mga nagtitinda at bumili para sa inyo.’

 “Nakaalis na sila para bumili nang dumating ang nobyo; ang mga handa na ay sumama sa nobyo sa kasalan, at isinara ang pinto. Pagkatapos ay saka dumating ang iba pang mga dalaga at tumawag: ‘Panginoon, Pangi​noon, pag​buksan kami!’ Ngunit sumagot siya: ‘Talagang sinasabi ko sa inyo: hindi ko kayo kilala.’

“Kaya magbantay kayo sapagkat hindi ninyo alam ang araw o ang oras.’”

Pagninilay

Ano ba ang langis na siyang nagpapatuloy sa pagpapaalab ng lampara ng ating buhay? Hindi ba’t ito ay ang ating mga mabubuting gawain. Habang tayo ay lumalago sa pagbubukas-palad, mas tumitindi rin ang liwanag ng ating lampara ng buhay. Kaya’t huwag tayong magmaramot para may imbak tayong langis sa pagsalubong sa muling pagdating ng Panginoon. Baka hindi Niya tayo makita dahil sa dilim ng ating paligid. Ito’y malaking kawalan sa atin. Sapagkat lalampas sa atin ang kaligtasan at tayo ay maluluklok sa kadiliman na siya na ring gawa natin.

Agosto 28

Sabado

Ika-21 Linggo ng Taon

Unang Pagbasa: 1 Cor 1:26-31

Tinapay ng Buhay: Mt 25:14-30

Sinabi ni Jesus sa kanyang mga alagad, “Ipagpalagay natin na may isang tao, na bago mangibang-bayan ay tinawag ang kanyang mga katulong at ipi​nag​katiwala sa kanila ang kanyang mga ari-arian. Limang talentong pilak ang ibi​nigay niya sa una, dalawa naman sa isa pa, at isa sa pangatlo, batay sa kaya ng bawat isa. At saka siya umalis.

“Agad na ipinagnegosyo ito ng naka​tanggap ng limang talento at kumita ng lima pa. Nagnegosyo rin ang naka​tanggap ng dalawa at kumita ng dalawa pa. Humukay naman sa lupa ang may isang talento at itinago ang pilak ng kanyang amo.

“Pagkaraan ng matagal na pana​hon, bumalik ang amo ng mga katu​long na ito at hiningan sila ng pagsu​sulit. Kaya lumapit ang naka​tanggap ng limang talento dala ang tinubong lima pang bareta, at sinabi: ‘Pangi​noon, ipinagkatiwala mo ang limang bareta sa akin, at tingnan mo, tumubo pa ako ng limang talento.’ Sumagot ang amo: ‘Mabuti, mabait at matapat na katulong; dahil naging tapat ka sa kaunting bagay, pagkakatiwalaan kita ng higit pa rito. Halika at makibahagi sa kaligayahan ng iyong panginoon.’

“Lumapit naman ang may dalawang talento at nagsabi: ‘Panginoon, ipinag​katiwala mo ang dalawang talento sa akin, at ngayo’y tumubo pa ako ng dalawang talento.’ Ang sabi ng amo: ‘Mabuti, mabait at matapat na katulong; dahil naging tapat ka sa kaunting bagay, pagkakatiwalaan kita ng higit pa rito. Halika at makibahagi sa kaligayahan ng iyong panginoon.’

Sa bandang huli, dumating ang nakatanggap ng isang talento at nag​sabi: ‘Panginoon, alam kong ma​higpit kang tao. Inaani mo ang di mo itinanim at nililikom ang hindi mo ipinag​negosyo. Natakot ako kaya itinago ko ang iyong talento sa lupa. Heto ang sa iyo.’ Ngunit sinagot siya ng kanyang amo: ‘Masama at walang kuwentang katulong, alam mo palang inaani ko ang hindi ko itinanim at nililikom ang hindi ko ipinag​negosyo. Sana’y dinala mo sa bangko ang aking pilak at maba​bawi ko ang sa akin pati na ang tubo pag​dating ko.

Kaya kunin ang talento sa kanya at ibigay ito sa may sampu pa. Sapag​​kat sa sinumang meron, bibigyan pa siya at magkakaroon nang sagana; ngunit ang wala, maging ang sa kanya ay aagawin sa kanya. Para sa walang silbing katulong, itapon siya sa dilim kung saan may iyakan at pagngangalit ng ngipin.’”

Pagninilay

Sa takbo ng buhay, talagang mas nakakalamang ang mayroon na at nagpapatuloy pa silang magtatamasa dahil sa higit ang kanilang layo kaysa sa mga wala. Kaya nga’t ang mga may pera ay mas nagkakapera pa sapagkat may kasabihang “money begets money” sa mundo ng kalakalan. Ganoon din pala sa mga nakalalamang sa biyaya, mas magtatamasa pa sila ng ibayong biyaya sapagkat pinalago nila ang ibinigay na kakayahan ng Panginoon. Hindi naman ibig sabihin na pinaboran sila ng Diyos. Marunong lang silang magpahalaga sa mga kaloob ng langit. Kaya’t walang puwang ang mga tamad at segurista sa langit. Upang lumago, kailangan ang ibayong pagsisipag at pagkukusa.

Agosto 29

Linggo

Ika-22 Linggo ng Taon

Unang Pagbasa: Sir 3:17-18, 20, 28-29

Anak, gumawa ka nang mahinahon at mamahalin ka ng taong kalugud-lugod sa Diyos. Habang ika’y dumadakila, lalo kang mag​pakumbaba at magiging kalugud-lugod ka sa Diyos.

Sapagkat dakila ang kapang​yarihan ng Panginoon at niluluwalhati siya ng mga ma​babang-loob.

Walang lunas ang kasawiampalad ng pa​lalo, sapagkat malalim ang pagkakaugat sa kanya ng kasamaan. Mahalaga sa marunong ang mga kasabihan; at mahalaga rin sa kanya ang siya’y pinakikinggan.

Ikalawang Pagbasa: Heb 12:18-19, 22-24

 Nang magsimula kayo, wala ka​yong naranasang naglalagablab na apoy sa gitna ng unos at dilim sa tunog ng trumpeta at tinig ng mga salita. Sumamo ang mga nakarinig noon na huwag na silang kausapin:

 Sa halip, lumapit kayo sa Bundok Sion at sa lunsod ng Diyos na buhay, sa makalangit na Jerusalem na may libu-libong anghel, sa ma​ringal na sambahan ng mga panganay na unang naka​tala sa langit. Na​roon ang Diyos na hukom ng lahat at ang mga espiritu ng mga matuwid na lubos at ganap. Naroon din si Jesus na tagapamagitan ng bagong tipan at ang iwinisik na dugo na mas sumisi​gaw pa kaysa dugo ni Abel.

Tinapay ng Buhay: Lc 14:1, 7-14

Isang Araw ng Pahinga, puma​sok si Jesus sa bahay ng isang pinuno ng mga Pariseo para ku​main, at minamanmanan naman nila siya.

May talinhaga siyang sinabi nang mapu​na niyang pinipili ng mga inimbita ang mga unang puwesto: “Kung anya​yahan ka sa isang kasalan, huwag kang lumagay sa unang puwesto. Baka may kinumbidang mas impor​tante kay​sa iyo, at darating ang kumumbida sa inyong dalawa para sabihing ‘Ibigay mo sa kanya ang puwestong ito.’ Kaya mapa​pahiya ka’t pupunta sa huling puwesto.

“Sa halip, kung anyayahan ka, sa hu​ling puwesto ka pumunta sapagkat pag dating ng kumumbida sa iyo, sasabihin niya sa iyo: ‘Kaibigan, lu​mapit ka pa.’ Kaya maparara​ngalan ka sa harap ng lahat ng inanyayahan. Sapag​kat iba​baba ang lahat ng nagpapa​kataas at ita​taas ang nagpapakababa.”

Sinabi naman ni Jesus sa nag-anyaya sa kanya: “Kung maghahanda ka ng tanghalian o hapunan, huwag mga kaibigan mo o mga kapatid mo o mga kamag-anak o maya​yamang kapitbahay ang iyong kumbidahin, baka kumbidahin ka rin nila at susuklian ka. Kung maghahanda ka, mga dukha, mga bale-wala, mga pilay at mga bulag ang kumbidahin mo. At magiging mapalad ka dahil hindi ka nila masu​suklian ngunit sa pagkabuhay ng mga mabuti ka susuklian.”

Pagninilay

Madaling punahin ang pagkakamali ng iba. Diyan tayo magaling. Ngunit kung sarili na natin ang nakasalang, bakit kalimitan ay nabubulagan tayo? Napakahirap tanggapin ang ating mga kakulangan. Ang mga Pariseo ay mga taong magaling magbigay ng turo tungkol sa kung ano ang angkop at nararapat na ugali. Sa kasawiang-palad, hindi kasali ang kanilang sarili sa mga dapat matuto. Kaya nga’t kinakailangang ipakita ni Jesus ang kanilang kakulangan at pangangailangang magbago. Masakit mang ipamukha sa atin ang ating kahinaan, ito lamang ang daan tungo sa pagbabago.

Agosto 30

Lunes

Ika-22 Linggo ng Taon

Unang Pagbasa: 1 Cor 2:1-5

Tinapay ng Buhay: Lc 4:16-30

Pagdating ni Jesus sa Nazaret, kung saan siya lumaki, pumasok siya sa sinagoga sa Araw ng Pahinga ayon sa kanyang kinaugalian. Tumindig siya para bumasa ng Kasulatan, at iniabot sa kanya ang aklat ni Propeta Isaias.

Sa paglaladlad niya sa rolyo, natag​puan niya ang lugar kung saan nasu​sulat: “Sumasaakin ang Espiritu ng Pangi-noon kayat pinahiran niya ako upang ihatid ang mabuting balita sa mga dukha. Sinugo niya ako upang ipahayag ang paglaya sa mga bilang​go, sa mga bulag ang pagkabawi ng pa​ni​ngin, upang bigyang-ginhawa ang mga api, at ipahayag ang taon ng kabutihang-loob ng Panginoon.”

Binilot ni Jesus ang aklat, ibinigay ito sa tagapaglingkod at naupo. At naka​tuon sa kanya ang mga mata ng lahat ng nasa sina​goga. Sinimulan niyang magsalita sa ka​nila: “Isinaka​tuparan ang Kasula​tang ito ngayon ha​bang naki​kinig kayo.”

 At sumang-ayon silang lahat sa kanya habang nagtataka sa gayong pagpapahayag ng kabutihang-loob ng Diyos na nangga​ling sa kanyang bibig. At sinabi nila: “Hindi ba’t ito ang anak ni Jose?” Nagsalita si Jesus sa kanila: “Tiyak na babanggitin ninyo sa akin ang kasabihang: ‘Manggagamot, paga​lingin mo ang iyong sarili! Gawin mo rin dito sa iyong bayan ang mga bagay na narinig naming ginawa mo sa Capernaum’.”

At idinagdag niya: “Talagang sinasabi ko: walang propetang katanggap-tanggap sa sarili niyang bayan. Tinitiyak ko sa inyo na maraming babaeng balo noon sa kapana​hunan ni Elias nang sarhan ang langit sa loob ng tatlo’t kala​hating taon at nagkaroon ng matin​ding taggutom sa buong lupain. Gayon pa ma’y hindi ipinadala si Elias sa isa man sa kanila kundi sa baba​eng balo ng Sarepta sa may Sidon. Marami ring may​ketong sa Israel sa kapana​hunan ni Propeta Eliseo pero wala sa kanilang pinaga​ling kundi ang Siriong si Naaman.”

Napuno ng galit ang lahat sa sinagoga pagkarinig dito, tumindig sila at ipinagtulakan siya sa labas ng bayan. Dinala nila siya sa gilid ng burol na ki​na​​​ta​tayuan ng kanilang bayan para ihu​log. Ngunit du​maan siya sa gitna nila at umalis.

Pagninilay

Mahirap gumawa ng kaiba sa lugal na nakagisnan. May mga kaugalian na kasing umiiral na siyang nagtatantiya kung ano ang mali at dapat. Kaya nga’t hindi halos makagalaw ang Panginoon sa Kanyang sariling bayan. Kilala Siya at ang Kanyang pinanggalingan ng mga kababayan. At ang pagiging pamilyar minsan ang siyang malaking balakid upang kilalanin natin ang nakatagong galing ng ating kilala. Huwag nating hayaan na ang pamilyar ang Siyang magtago ng tunay na anyo ng Panginoon sa atin.

Agosto 31

Martes

Ika-22 Linggo ng Taon

Unang Pagbasa: 1 Cor 2:10-16

Tinapay ng Buhay: Lc 4:31-37

Bumaba si Jesus sa Capernaum na isang bayan ng Galilea, kung saan niya nakaugaliang magturo tuwing Araw ng Pahinga. At nagulat ang mga tao sa kanyang aral dahil nagtuturo siya nang may kapangyarihan.

May isang tao sa sinagoga na ina​alihan ng maruming demon​yo, na sumi​gaw nang malakas: “Ah, ano ang paki​alam mo sa amin, Jesus na taga-Nazaret? Para ipahamak kami kaya ka dumating. Alam ko kung sino ka, ang Banal ng Diyos!” Ipi​nag-utos naman sa kanya ni Jesus: “Tumahimik ka at lumabas sa kanya!” Pagkatapos ibu​lagta ng demonyo ang tao sa gitna nila, lumabas ito mula sa kanya nang hindi sinasaktan. Nagtaka ang lahat at nag-usap-usap sila: “Ano ito? Naka​pag-uutos siya sa maruruming espiritu nang may kapangya​rihan at lakas, at lumalabas sila!” Kayat kumalat ang usap-usapan tungkol sa kanya sa lahat ng lugar sa kaba​yanan.
Pagninilay

Nakakatawa ngunit paminsan-minsan, ang ating kaaway pa ang siyang tunay na nakakakilala sa atin. Sapagkat hindi sila nakatali sa isang pagkakaibigan, mas may kakayahan silang makita ang ating angking galing at kahinaan. Kaya’t kung gusto mong malaman ang tunay mong pagkatao, makinig hindi lamang sa iyong mga kaibigan kundi sa iyong mga kaaway rin. Makikita mo, sa kanilang pinagsamang papuri at puna, lilitaw ang tunay na ikaw sa kanilang mga salita.

Mga Pagninilay nina: Padre Orlando Cantillon, Padre Genaro O. Diwa, Padre Jonathan Bitoy,CMF, at Bb. Rosario Garcia.

